Er lesblinda meðfædd?
Eftir Sturlu  Kristjánsson.
Þetta er áleitin spurning og svarið skiptir miklu um það hvernig tekið er á málefnum lesblindra.

En hvað er lestur eða læsi?

Á Lesvef menntamálaráðuneytisins segir svo um lestur eða læsi:

Lestur er ekki eðlislægur, meðfæddur eiginleiki, heldur lærð aðgerð og að því leyti gjörólíkur máltökunni.  Lestur og ritun eru hugvit mannsins og menning læsis hefur aðeins fylgt hluta mannkyns í nokkra mannsaldra.

Flest börn læra að lesa án sérstakrar fyrirhafnar og sum að því er virðist algjörlega áreynslulaust.  Fyrir önnur verður lestrarnámið óyfirstíganleg hindrun og sársaukafull reynsla, sem jafnvel markar alla þeirra skólagöngu og líf í heild.  Ef um alvarlega erfiðleika er að ræða getur það haft í för með sér skert lífsgæði fyrir viðkomandi einstakling.

Skilningur og þekking á eðli lestrarerfiðleika getur hjálpað, ekki aðeins við að draga úr alvarleika lestrarerfiðleikanna sjálfra, heldur einnig til að draga úr þeim afleiðingum sem slíkir erfiðleikar hafa á lífsgæði fólks.

Ég er sammála upphafsorðunum:  „Lestur er ekki eðlislægur, meðfæddur eiginleiki, heldur lærð aðgerð....“  en ósammála því að lestur sé að þessu leyti gjörólíkur máltökunni.

Tungumálið er manngert verkfæri þróað til samskipta og málnotkunin – það að tala, lesa og skrifa – er því lærð færni en ekki meðfædd.

Aftur á móti er skynjun okkur meðfædd – við upplifum að vera til og upplifum tengsl við umhverfið – „lesum“ umhverfið – okkur til bjargar og afkomu.  Skynjun leiðir af sér hugsun, en hugsun er forsenda sjálfsvitundar.  Skynjun kveikir hugsun sem byggir upp færni til að leysa vandamál – gera óþekkta hluti þekkta og gera síðan það þekkta óþekkjanlegt!  Segja má að með því að kveikja hugsun leiði skynjun þannig af sér skynsemi, vit eða greind.
Veruleikinn hefur enga merkingu fyrir okkur ef við upplifum hann ekki.  Skynjun og upplifun veruleikans gefur okkur merkingarmyndir – merkingarmyndir sem eru forsenda máltökunnar.  Upplifun merkingar og hugsun (í myndum) eru forsendur talmáls sem síðan leiðir af sér ritmál.  Máltakan hefst með talmálinu, – hlustun og tali, – en notkun ritmáls, – lestur og ritun, – er lokaþátturinn.  Án lestrar er máltakan ekki fullkomnuð.

Myndræn skynjun og myndhugsun er okkur meðfædd en þegar við lærum að tala förum við flest að hugsa í orðum eða hljóðmyndum orða í stað merkingarmynda.  Hljóðmyndir orða eru síðan varðveittar í tákngerðum sjónmyndum, eða rituðu máli.

Orð málsins eiga sér þannig þrjár myndir:  a) merkingarmynd – sem við upplifum eða sjáum fyrir okkur sem mynd í huga af þeim veruleika sem orðið stendur fyrir, b) hljóðmynd – sem við heyrum sem mælt mál, talað orð, – hljóðræna táknmynd þess veruleika sem orðið stendur fyrir, c) sjónmynd – sem við sjáum sem ritað mál eða texta, skrifað/prentað orð, – sjónræn táknmynd hljóðmyndar þess veruleika sem orðið stendur fyrir.

Að læra að lesa er lokastig máltökunnar.  Barn, sem upplifir merkingu talaðs mál og hefur vald á hljóðrænum táknmyndum veruleikans, er tilbúið til að læra að lesa – bæta sjónrænu táknmyndinni við hljóðmyndina og merkingarmyndina.

Málnotkun er lærð – lestur er því lærð aðgerð.  Skólarnir annast lestrarkennslu.  Flest börn læra að lesa á þeim aldri sem þeim er ætlað og með þeim aðferðum sem skólinn ákveður.  Þó er alltaf nokkur fjöldi barna sem fellur utan ramma lestrarkennslunnar.  Kennslan nýtist ekki þessum börnum, þau læra ekki að lesa, þau læra að geta ekki lært að lesa – þau læra að verða lesblind.

Lesblinda er því ekki fyrirbæri eða sjúkdómur sem fólk „fær“ eða „er með“ – lesblinda er lærð í tengslum við máltöku.  Lesblinda er afleiðing misheppnaðrar lestrarkennslu – lestrarkennslu sem ekki hentar þeim, sem hugsa í þrívíðum myndum.  Þeir, sem hugsa í þvívíðum myndum, læra að verða lesblindir ef lestrarkennsla þeirra byggir á hljóðum tákna og hljóðmyndum orða.  Lestrarkennsla, sem byggir á merkingarmyndum orða, er þeim nauðsynleg til árangurs.

Myndræn börn, sem ekki njóta lestrarkennslu við hæfi, ná þá ekki valdi á lestri og eru sögð lesblind.  Þau lenda síðan í afleiddum erfiðleikum þegar fram í sækir og velgengni í námi byggir æ meir á lestri námsbóka.  Getur þá svo farið að góðir námsmenn gefist upp og hverfi frá námi, jafnvel að ráði skólans.
Það er aldrei of seint fyrir myndhugsuði, sem hafa „lært“ lesblindu, að læra að lesa með sínu lagi – losna þannig við lesblinduna og fara að njóta hæfileika sinna.

Lesblindan er ekki meðfædd, hún er lærð.  Lesblindu læra þeir sem eiga þá náðargáfu að geta hugsað í myndum – upplifað hugsanir sem myndasýningu.

Með Davis lesblinduleiðréttingu er auðvelt að komast upp á lag með að nýta náðargáfu sína, myndhugsunina, til þess að ná fullkomnum tökum á lestri og útrýma þannig „lesblindunni“.

Davis lesblinduleiðrétting hentar öllum myndhugsuðum, sem ekki hafa notið lestrarkennslu við hæfi og eru því sagðir lesblindir.








            Höfundur er Davis ráðgjafi







LES.IS, Námsþjónusta: www.les.is
